
GLIMMERSTURTA

Það er fögnuður  
allir eru hamingjusamir  
Það er fögnuður  
þessi hátíð er veisla  
 
Það er gaman að læra eitthvað nýtt  
þegar við fögnum þá syngjum við saman  
Fléttum vinaarmbandið  
ég mun aldrei gleyma þér  
 
Það er partý  
það er gaman  
það er blóm  
það er hátíð  
Syngjum, dönsum, leikum og lifum  
 
Sturtum yfir okkur glimmeri  
Söngur hjálpar, meiraðsegja´ í sturtu  
Sturtum yfir okkur glimmeri  
 
Verið velkomin  
kæru vinir það er nóg fyrir öll  
menn og tröll!  
Gjöriði svo vel  
 
Það er partý  
það er gaman  
það er blóm  
það er hátíð  
Syngjum, dönsum, leikum og lifum 
 
Sturtum yfir okkur glimmeri  
Söngur hjálpar, meiraðsegja’ í sturtu  
Sturtum yfir okkur glimmeri

Ingibjargir og Kórar Smáraskóla

„Glimmersturta er óður til gleðinnar sem við finnum þegar við fögnum einhverju í 
lífinu, stóru jafnt sem smáu. Kór Smáraskóla og Ingibjargir fóru saman í hugarflug 
um tímamót og fögnuð og úr því komu lykilsetningar í laginu. Ætli sönggleðin sé 
ekki bara kjarninn í verkinu – ástæða þess að við erum saman komin hér í dag? 
Syngjum, dönsum, leikum, lifum og fögnum – með slatta af glimmeri!“

Ingibjörg Fríða Helgadóttir & Ingibjörg Ýr Skarphéðinsdóttir 



BJART ER YFIR HUGARHEIMI

Bjart er yfir hugarheimi 
hefjum okkar gleðilag 
eins og birta og ylur streymi 
inn að hjarta sérhvern dag.

Aldrei látum fjörið falla, 
fögnum liði á vinamótum 
látum sönginn glaðan gjalla, 
gleðjumst inn að hjartarótum.

Fögnum því sem fegrar lífið 
finnum sannan kærleiksyl. 
Syngjum burtu kvöl og kýfið 
kætumst meðan stund er til

Aldrei látum fjörið falla 
fögnum liði á vinamótum 
látum sönginn glaðan gjalla, 
gleðjumst inn að hjartarótum.

 Látum gleðigeisla bjarta 
gleðja þann sem mæddur er. 
Sækum fram með söng í hjarta 
söngur gleðimerkin ber. 
 
Jói í Stapa

TÁTUÞULA

Táta, Táta teldu bræður þína. 
Einn og tveir inn komu þeir, 
þrír og fjórir, furðustórir. 
Fimm og sex, sjö og átta, 
svo fóru þeir að hátta, 
níu, tíu, ellefu og tólf, 
lögðu plöggin sín ofan á gólf. 
Fóru svo að sofa, 
sína drauma lofa, 
en um miðjan morgun 
mamma vakti þá. 
Þrettán, fjórtán, fimmtán, sextán, 
fætur stukku þeir á, 
fóru svo að smala, suður fyrir á. 
Sautján, átján, lambærnar fundu þeir þá. 
Nítján voru tvílembdar torfunum á. 
Tuttugu sauðina suður við sel, 
teldu nú áfram og teldu nú vel.

Íslensk þula

„Mér finnst svo æðislegt hvað það að syngja saman getur búið til mikla gleði í sálinni. 
Mig langaði að búa til lag dregur fram þessa gleði og hampar henni. Og vonandi býr það 
í leiðinni til smá fögnuð og gleði í sálinni. Hjá þeim sem hlusta og hlýða en ekki síður hjá 
þeim sem flytja lagið.“ 
 
Þóra Marteinsdóttir

„Í leit minni að skemmtilegum þulum rakst ég fljótlega á tvær talna-þulur; „Táta, Táta 
teldu dætur þínar“ og svo þessa, þar sem Táta telur alla bræður sína. Sú fyrri er allþekkt 
og er lagið t.a.m. að finna í þjóðlagasafni Sr. Bjarna Þorsteinssonar á meðan lög við 
bræðraþuluna eru meira á reiki, a.m.k. ef marka má þær heimildir sem finna má á hinum 
ágæta vef ismus.is. Mér fannst því tilhlýðilegt að gera nýtt lag við þessa þulu og vona að 
einhverjum geti þótt gaman að telja þessa stóru bræðrahjörð. Tugakerfinu til heiðurs er 
lagið meira og minna í takttegundum sem ganga upp í tölunni 10.“ 
 
Tryggvi M. Baldvinsson



SKÓLAGANGA

Trén eru marglit,  
fjólublátt er fugladrit,  
því nú eru komin ber á hóla. 
Börnin öll þau arka til skóla. 

Stoppa að klappa kisu milli veggja 
svo aftur af stað í skólann leggja.  
Í ungar axlir taskan tekur, 
aðeins blíðubros það vekur.

Berst um bæinn söngur hár, 
komið er nýtt skólaár. 

Ásdís Þula Þorláksdóttir

SVEITAGEIT

Fyrst hugsaði ég nei!  
Svo hugsaði ég kannski... 
Svo hugsaði ég, hver veit,  
hver veit!

Hver veit nema mig kannski,  
Kannski, bara kannski 
langi bara voðalega, 
ofboðslega, 
stórkostlega 
í sveit og eiga geit! 
Hver veit?

Ásdís Þula Þorláksdóttir

RADDIR VORSINS 

LYGNIR UM LOK

Langar nætur líða um lok 
hellidembur, þær stytta upp 
hvasst, nístingsrok er ei heimsins lok 
ég lofa því, það lygnir um lok 
 
rok kom okkur áfram 
draumar urðu veruleikar 
ljósgeislarnir falla á þig 
sem stendur hér við mína hlið 
ég þakka þér sem þraukar út í gegnum þoku 
draumar urðu veruleikar

Lúpína

„Með mikla löngun til að skapa tónlist fyrir börn og barnið í okkur öllum í anda vísna- 
og jazztónlistar fékk ég hina fallegu vísnabók Ásdísar Þulu Þorláksdóttur, Sólstafir, til að 
vinna með. Hér er lífið og tilveran séð með augum barnsins og tími er tekinn til að njóta 
augnabliksins, leika sér og láta sig dreyma og er það innblástur minn að tónefninu og 
eðli tónlistarinnar.“  
 

„Lygnir um lok er lag um hindranirnar og sigrana í lífinu. Ég samdi lagið með alls 
konar tímamót í huga og varð hugsað til alls þess góða og alls þess erfiða sem leiðir 
til tímamóta. Lagið er áminning um að hlutirnir eiga það til að leysast á endanum og 
erfiðleikarnir eru það sem ýtir okkur áfram á betri staði.“ 
 
Lúpína (Nína Sólveig Andersen)

„Við tölum oft um að raddir barna þurfi að heyrast betur. Mig langaði til að taka þá 
hugmynd bókstaflega og gera verk með barnakór, þar sem raddirnar fengju að njóta sín 
sem hljóðgjafar án þess að leggja þeim orð í munn.“ 
 
Úlfur Eldjárn



BÍDDU EFTIR MÉR Í 100 ÁR

Við erum börn nútímans. 
Við elskum nammi snakk og pulsur 
og við elskum íslensku.

Við viljum tala við ykkur, 
ykkur í framtíðinni. 
Þið sem eruð þar sem hundrað ár 
eru liðin frá nútímanum.

Við viljum að þið hlustið. 
Við viljum að þið hlustið, 
eftir hundrað ár, 
þegar okkar nútími 
verður ykkar forna fortíð.

Við elskum íslensk orð 
eins og til dæmis: 
Brjóstkassi 
Tásur 
Sköflungur 
Farþegi 
Hnakki 
Skyndibiti 
Staðreynd 
Skemmtileg staðreynd

Við erum börn nútímans. 
Við elskum nammi snakk og pulsur 
og við elskum íslensku.

Bíddu eftir mér í 100 ár. 
Heldurðu að það skipti máli að þú sért eingetinn og vængjalaus? 
Bíddu eftir mér í 100 ár. 
Heldurðu að það sé tilviljun  
að dúfurnar skíti á þig - og mig?

Heldurðu að það komi til greina 
að leysa mig úr álögum, álögum, álögum?

Bíddu eftir mér í 100 ár. 
Heldurðu að það skipti máli  
að hugsa um náttúruna og umhverfið? 
Bíddu eftir mér í 100 ár. 
Það verður enga stund að líða  
trúðu mér, ég sver.

Heldurðu að það komi til greina 
að leysa mig úr álögum, álögum, álögum?

Við erum börn nútímans. 
Við elskum nammi snakk og pulsur 
og við elskum íslensku. 
 
Benni Hemm Hemm ásamt Skólakór Kársness

„Bíddu eftir mér í 100 ár er samtal krakkanna í Skólakór Kársness við jafnaldra sína eftir 
100 ár – þau sem verða unglingar árið 2124.

Ég átti marga fundi með kórnum þar sem ég reyndi að fiska eftir því hverju þau myndu 
vilja breyta til þess að unglingar framtíðarinnar ættu sem besta tilveru. Það kom mér á 
óvart að það sem var efst á blaði var ekki breyting heldur vildu þau halda í eitt sem þau 
voru sammála um að þeim fyndist öllum mjög vænt um: íslenskuna.

Þetta hljómar eins og þema sem kennarinn þröngvar upp á nemendur – en þetta er 
dagsatt, þetta er það sem þau voru sammála um að væri þeim mikilvægast að koma á 
framfæri við framtíðina.

Textinn kemur bæði frá mér og kórnum sjálfum.“ 
 
Benni Hemm Hemm



EINS OG PERLA 
 
Eins og perla blikar blá á breiðum alheims vegi  
jörðin sem við svífum á í átt að næsta degi.  
 	 Og hún er okkar allra jörð;  
 	 um hana standa viljum vörð,  
 		  og það er okkar ósk og krafa  
 		  að allir skuli hafa  
 		  jafnan rétt til hennar góðu gjafa.  
Hvert að öðru og að jörðu öll við skulum hlúa  
og gera það sem gera þarf svo gott sé hér að búa.  
 
Virða skulum allt sem lifir, vera góð við alla,  
vernda þau sem hvergi eiga höfði að að halla.  
 	 Við göngum saman öll í sátt  
 	 að settu marki, í sömu átt  
 		  svo vaxi lauf og lyng um dali,  
 		  lækir skoppi og hjali,  
 		  fuglasöngur fylli skógarsali. 
Rísum upp svo börnin okkar bjarta framtíð eigi;  
svo bliki áfram perla blá á breiðum alheims vegi.  
 
Jóhann G. Jóhannsson

„Á tímum sem þessum, þegar virðing og umhyggja jarðarbúa hver fyrir öðrum og fyrir 
náttúrunni rýkur æ oftar út í veður og vind, glæðir það vonir okkar að heyra einlægar 
barnaraddir sameinast í söng og flytja okkur ákall eða bæn um bjarta framtíð. Í draumsýn 
barnanna birtist sú von að þeim lánist að búa saman í sátt og samlyndi, hlúa vel hvert 
að öðru og gera jörðina að betri stað fyrir okkur öll á meðan hún líður áfram á alheims 
vegum eins og blá og fögur perla.“

Jóhann G. Jóhannsson 

Takk fyrir stuðninginn  
Lista- og menningarráði 
Kópavogsbæjar 
Tónlistarsjóður  
Barnamenningarsjóður

